
Annotatsiya: Ushbu maqolada AQSh, Xitoy, Singapur, Germaniya va Shvetsiyada hududlarga investitsiyalarni jalb etish 
yondashuvlari qiyosiy tahlil qilingan. Davlatlarning investitsiya modellari bozor raqobati, strategik rejalashtirish, institut-
sional samaradorlik, sanoat klasterlari hamda innovatsion-ekologik yondashuvlar asosida o‘rganilgan. So‘nggi yillarda 
ushbu davlatlarga jalb qilingan to‘g‘ridan-to‘g‘ri xorijiy investitsiyalar (TTXI) dinamikasi va 2025-yilgi FDI ishonch indeksi 
ko‘rsatkichlari tahlil qilinib, O‘zbekiston hududlarining investitsiyaviy jozibadorligini oshirish bo‘yicha amaliy xulosalar 
ishlab chiqilgan.

Kalit so‘zlar: to‘g‘ridan-to‘g‘ri xorijiy investitsiyalar, investitsion jozibadorlik, hududiy rivojlanish, ishonch indeksi, innovat-
sion iqtisodiyot, sanoat klasterlari, inson kapitali.

Аннотация: В данной статье представлен сравнительный анализ подходов к привлечению инвестиций в регионы в 
США, Китае, Сингапуре, Германии и Швеции. Инвестиционные модели государств изучались на основе рыночной 
конкуренции, стратегического планирования, институциональной эффективности, промышленных кластеров и 
инновационно-экологических подходов. Проанализирована динамика прямых иностранных инвестиций (ПИИ), 
привлеченных в эти страны в последние годы, и показатели индекса доверия к ПИИ на 2025 год, сделаны 
практические выводы по повышению инвестиционной привлекательности регионов Узбекистана.

Ключевые слова: прямые иностранные инвестиции, инвестиционная привлекательность, региональное 
развитие, индекс доверия, инновационная экономика, промышленные кластеры, человеческий капитал.

Abstract: This article presents a comparative analysis of approaches to attracting investment to regions in the USA, 
China, Singapore, Germany, and Sweden. The investment models of states were studied based on market competition, 
strategic planning, institutional efficiency, industrial clusters, and innovative-ecological approaches. The dynamics of for-
eign direct investment (FDI) attracted to these countries in recent years and the FDI confidence index indicators for 2025 
were analyzed, and practical conclusions were drawn regarding increasing the investment attractiveness of Uzbekistan’s 
regions.

Keywords: foreign direct investment, investment attractiveness, regional development, trust index, innovative economy, 
industrial clusters, human capital.

K I R I S H 
Yetakchi xorijiy mamlakatlar tajribasi hududlarga investitsiyalarni jalb qilish iqtisodiy siyosatning 

strategik yo‘nalishlaridan biri ekanini ko‘rsatadi. Global kapital uchun raqobat kuchayib borayotgan sharoitda 
hududlarning investitsiyaviy jozibadorligi infratuzilma, institutsional muhit, innovatsion salohiyat va investorlar 
uchun yaratilgan shart-sharoitlar bilan belgilanadi. AQSh, Xitoy, Singapur, Germaniya va Shvetsiya bu borada 
turli boshqaruv va rag‘batlantirish modellarini shakllantirgan bo‘lib, ularning tajribasi hududiy investitsiya 
siyosatini qiyosiy o‘rganish uchun muhim material beradi [1; 2; 5; 6].

Mazkur tadqiqotning dolzarbligi investitsiyalarni jalb qilishda samarali natijaga erishgan davlatlar tajribasini 
qiyosiy o‘rganish O‘zbekiston hududiy investitsiya siyosatini takomillashtirish uchun amaliy asos yaratishi 
bilan belgilanadi. Maqolaning maqsadi AQSh, Xitoy, Singapur, Germaniya va Shvetsiya tajribalarini qiyosiy 
tahlil qilish, 2020–2024-yillardagi TTXI dinamikasi va 2025-yilgi FDI ishonch indeksini o‘rganish, shuningdek, 
O‘zbekiston uchun amaliy xulosalarni shakllantirishdan iborat.

M A V Z U G A  O I D  A D A B I Y O T L A R  S H A R H I
Investitsiyalarni jalb qilishning nazariy asoslarini o‘rganishda Dunningning OLI paradigmasi egalik, joylashuv 

va ichkilashtirish ustunliklari orqali xorijiy to‘g‘ridan-to‘g‘ri investitsiyalarning hududiy joylashuvini izohlashga 
xizmat qiladi [3]. Porterning “raqobatbardoshlik olmosi” modeli esa hududiy investitsiyaviy jozibadorlikni omil 
sharoitlari, talab sharoitlari, tegishli tarmoqlar va firma strategiyasi kabi determinantlar orqali tushuntiradi [4].

OECD investitsiya siyosatini baholashda TTXIning nafaqat hajmi, balki uning iqtisodiy, ijtimoiy va ekologik 
natijalariga ham e’tibor qaratish zarurligini ta’kidlaydi [5]. UNCTAD hisobotida yashil iqtisodiyot va raqamli 
transformatsiya bilan bog‘liq investitsiyalar xalqaro kapital oqimlarining muhim yo‘nalishlaridan biri sifatida 
qayd etilgan [6]. O‘zbekiston bo‘yicha Xolmatov investitsiya muhitini yaxshilashda institutsional islohotlarning 
ahamiyatini asoslaydi [7]. Kearney FDI Ishonch Indeksi esa yirik investorlarning kelgusi investitsiya qarorlariga 
doir baholarini muntazam aks ettiruvchi xalqaro manba hisoblanadi [8].

T A D Q I Q O T  M E T O D O L O G I YA S I
Tadqiqotda qiyosiy tahlil, dinamik tahlil, reyting tahlili va tizimli umumlashtirish usullaridan foydalanildi. 

Qiyosiy tahlil AQSh, Xitoy, Singapur, Germaniya va Shvetsiyaning investitsiya modellarini solishtirishga, 
dinamik tahlil 2020–2024-yillardagi TTXI oqimlarini baholashga, reyting tahlili esa 2025-yilgi FDI Ishonch 
Indeksi natijalarini o‘rganishga xizmat qildi.

T A H L I L  V A  N A T I J A L A R
Tahlil qilingan mamlakatlarda hududiy investitsiyaviy jozibadorlikni oshirishning umumiy yo‘nalishlari 

institutsional barqarorlik, rivojlangan transport va raqamli infratuzilma, innovatsion salohiyat, inson kapitali 
hamda investorlar uchun aniq rag‘batlantirish mexanizmlariga tayanadi. Biroq ushbu omillarning ustuvorligi va 
ularni qo‘llash usullari mamlakatning boshqaruv modeli, iqtisodiy ixtisoslashuvi va hududiy siyosatiga qarab 
farqlanadi (1-rasm) [3; 4; 5].

1-rasm. Hududlarning iqtisodiy-ijtimoiy rivojlanishida investitsiyalarni jalb qilishda Amerika Qo‘shma Shtatlari 
tajribasi1

AQShning hududiy investitsiya modeli bozor raqobati, shtatlarning iqtisodiy tashabbuskorligi va investorlar 

1	  Manba: Muallif tomonidan [1; 10] manbalari asosida tayyorlangan.

uchun ochiq investitsiya muhitiga tayanadi. Shtat va mahalliy boshqaruv organlari investitsiyalarni jalb qilishda 
iqtisodiy rag‘batlar, infratuzilma va hududiy rivojlanish dasturlaridan foydalanadi. SelectUSA ma’lumotlariga 
ko‘ra, shtatlar investorlar uchun o‘ziga xos rag‘batlantirish paketlarini taklif etadi, federal darajada esa 
investorlarni axborot va institutsional ko‘mak bilan ta’minlash tizimi amal qiladi [10].

AQShga jalb qilingan TTXI oqimlarining 2020–2024-yillardagi o‘zgarishi 2-rasmda keltirilgan. Mazkur davr 
investitsiya oqimlarida keskin tebranishlar kuzatilganini ko‘rsatadi (2-rasm) [9].

2-rasm. AQShga jalb qilingan to‘g‘ridan-to‘g‘ri xorijiy investitsiyalar oqimi, mlrd. AQSh dollari (2020–2024)2

UNCTAD ma’lumotlariga ko‘ra, AQShga jalb qilingan TTXI 2020-yilda 93,4 mlrd AQSh dollarini tashkil 
etgan bo‘lsa, 2021-yilda 386,1 mlrd dollarga ko‘tarilgan. Keyingi ikki yilda oqimlar 2022-yilda 316,9 mlrd va 
2023-yilda 233,1 mlrd dollargacha kamaygan. 2024-yilda esa TTXI 278,8 mlrd dollarga yetib, 2023-yilga 
nisbatan 19,6 foizga oshgan [9].

Xitoyning investitsiya siyosati davlat strategik rejalashtirishi bilan bozor mexanizmlarini uyg‘unlashtirishi 
bilan ajralib turadi. Maxsus iqtisodiy zonalar, eksportga yo‘naltirilgan sanoat siyosati, yirik infratuzilma loyihalari 
va texnologik markazlar hududlarning investitsion faolligini oshirishda muhim vosita bo‘lib xizmat qilgan 
(3-rasm) [6].

3-rasm. Hududlarning iqtisodiy-ijtimoiy rivojlanishida investitsiyalarni jalb qilishda Xitoy tajribasi3

2	  Manba: UNCTAD, World Investment Report 2025 ma’lumotlari asosida muallif tomonidan tuzilgan [9].
3	  Manba: Muallif tomonidan [6] manbasi asosida tayyorlangan.

Xitoy modelining muhim xususiyati iqtisodiy islohotlarni avval maxsus iqtisodiy zonalarda sinab ko‘rish, 
keyinchalik esa muvaffaqiyatli mexanizmlarni boshqa hududlarga kengaytirishdan iborat. Shenzhen, Zhuhai va 
Xiamen kabi zonalar eksportga yo‘naltirilgan ishlab chiqarish va xorijiy kapitalni jalb qilish uchun institutsional 
tajriba maydoni vazifasini bajargan (4-rasm) [6].

4-rasm. Xitoyga jalb qilingan to‘g‘ridan-to‘g‘ri xorijiy investitsiyalar oqimi, mlrd. AQSh dollari (2020–2024)4

Xitoyga jalb qilingan TTXI 2020-yildagi 149,3 mlrd dollardan 2021-yilda 181,0 mlrd va 2022-yilda 189,1 
mlrd dollargacha oshgan. 2023-yilda ko‘rsatkich 163,3 mlrd dollarga, 2024-yilda esa 116,2 mlrd dollarga 
tushgan. UNCTAD hisob-kitobiga ko‘ra, 2024-yildagi oqim 2023-yilga nisbatan 28,8 foizga kamaygan [9].

Singapur modeli resurslar cheklangan sharoitda institutsional samaradorlik, ochiq investitsiya siyosati va 
strategik boshqaruv orqali yuqori investitsiyaviy jozibadorlikni shakllantirish tajribasi bilan ajralib turadi. Davlat 
boshqaruvining shaffofligi, investorlar bilan ishlashning markazlashgan tizimi va malakali inson kapitali mazkur 
modelning asosiy tayanchlari hisoblanadi (5-rasm) [2].

5-rasm. Hududlarning iqtisodiy-ijtimoiy rivojlanishida investitsiyalarni jalb qilishda Singapur tajribasi5

4	  Manba: UNCTAD, World Investment Report 2025 ma’lumotlari asosida muallif tomonidan tuzilgan [9].
5	  Manba: Muallif tomonidan [2] manbasi asosida tayyorlangan.

Singapurga jalb qilingan TTXI 2020-yilda 71,6 mlrd dollarni tashkil etgan, 2021-yilda 131,0 mlrd va 2022-
yilda 142,1 mlrd dollarga yetgan. 2023-yilda ko‘rsatkich 135,1 mlrd dollargacha pasaygan bo‘lsa, 2024-yilda 
143,4 mlrd dollarga ko‘tarilgan. Bu 2023-yilga nisbatan 6,1 foizlik o‘sishni anglatadi (6-rasm) [9].

6-rasm. Singapurga jalb qilingan to‘g‘ridan-to‘g‘ri xorijiy investitsiyalar oqimi, mlrd. AQSh dollari (2020–2024)6

Germaniya tajribasi federal boshqaruv, sanoat klasterlari va kuchli kichik hamda o‘rta biznes tizimining 
uyg‘unligi bilan ajralib turadi. Länder iqtisodiy siyosatni shakllantirishda muhim vakolatlarga ega bo‘lib, 
avtomobilsozlik, mashinasozlik va kimyo sanoati kabi tarmoqlarning hududiy ixtisoslashuvi investitsiya 
loyihalarining sanoat zanjirlariga bog‘lanishini kuchaytiradi. Mittelstand tizimi esa hududiy bandlik va ishlab 
chiqarish barqarorligini qo‘llab-quvvatlaydi (7-rasm) [5].

7-rasm. Hududlarning iqtisodiy-ijtimoiy rivojlanishida investitsiyalarni jalb qilishda Germaniya tajribasi7

Shvetsiya tajribasi innovatsion rivojlanish, ekologik barqarorlik va inson kapitaliga sarmoya kiritishni 
birlashtirgan model sifatida namoyon bo‘ladi. Yuqori texnologiyalar, ilmiy-tadqiqot faoliyati, qayta tiklanuvchi 

6	  Manba: UNCTAD, World Investment Report 2025 ma’lumotlari asosida muallif tomonidan tuzilgan [9].
7	  Manba: Muallif tomonidan [5] manbasi asosida tayyorlangan.

energiya va past karbonli yechimlarning rivoji investitsiya muhitining uzoq muddatli barqarorligiga xizmat qiladi 
(8-rasm) [5].

 
8-rasm. Hududlarning iqtisodiy-ijtimoiy rivojlanishida investitsiyalarni jalb qilishda Shvetsiya tajribasi8

Qiyosiy tahlil besh mamlakatda investitsiyalarni jalb qilishning boshqaruv usullari turlicha ekanini ko‘rsatdi. 
AQShda hududlararo raqobat, Xitoyda strategik rejalashtirish, Singapurda institutsional samaradorlik, 
Germaniyada klasterlashuv, Shvetsiyada esa innovatsion va ekologik yo‘nalish ustunlik qiladi [1; 2; 5; 6; 10].

Shu bilan birga, barcha modellarda investorlar uchun ishonchli huquqiy muhit, transport va raqamli 
infratuzilma, malakali kadrlar hamda innovatsion ekotizim muhim shart sifatida namoyon bo‘ladi. Mazkur holat 
investitsiya siyosatini hududning iqtisodiy ixtisoslashuvi va boshqaruv imkoniyatlariga moslashtirish zarurligini 
ko‘rsatadi (1-jadval) [3; 5; 8].

1-jadval
Tanlangan davlatlarga jalb qilingan TTXI oqimlari, mlrd. AQSh dollari9 (2020–2024)

Mamlakat 2020 2021 2022 2023 2024
AQSh 93,4 386,1 316,9 233,1 278,8
Xitoy 149,3 181,0 189,1 163,3 116,2

Singapur 71,6 131,0 142,1 135,1 143,4
Germaniya 64,4 74,2 53,4 52,0 5,7
Shvetsiya 20,6 24,9 52,4 25,0 18,3

2020–2024-yillar ma’lumotlari TTXI oqimlari hajmi va dinamikasi mamlakatlar kesimida sezilarli farq 
qilishini ko‘rsatadi. AQSh, Xitoy va Singapur yirik investitsiya oqimlarini saqlab qolgan bo‘lsa, Germaniya va 
Shvetsiyada yillik ko‘rsatkichlarning o‘zgaruvchanligi yuqoriroq bo‘lgan [9].

To‘g‘ridan-to‘g‘ri xorijiy investitsiyalar ishonch indeksi (FDI Confidence Index) mamlakatlarning investitsion 
jozibadorligini, siyosiy va makroiqtisodiy barqarorligini, biznes yuritish qulayligini hamda investorlarning kelgusi 
uch yil ichida investitsiya kiritish bo‘yicha ishonch darajasini baholovchi muhim xalqaro ko‘rsatkich hisoblanadi. 
Mazkur reyting transmilliy kompaniyalar rahbarlari va yirik investorlar fikrlari asosida shakllantirilib, global 
investitsiya oqimlarining istiqbolli yo‘nalishlarini aks ettiradi (2-jadval) [8].

8	  Manba: Muallif tomonidan [5] manbasi asosida tayyorlangan.
9	  Manba: UNCTAD, World Investment Report 2025 ma’lumotlari asosida muallif tomonidan tuzilgan [9].



M U H A N D I S L I K  VA  I Q T I S O D I Y O T

323

2026-yil, avgust.  № 8-son

2-jadval
Tadqiqotda ko‘rib chiqilgan davlatlarning 2025-yilgi FDI ishonch indeksi bo‘yicha o‘rni10

2024-yil 
reytingdagi o‘rni

2025-yil 
reytingdagi o‘rni Mamlakat Indeks ko‘rsatkichi

1 1 Amerika Qo‘shma Shtatlari 2.3848
5 5 Germaniya 2.0154
3 6 Xitoy (Gonkong bilan birga) 1.9734

12 15 Singapur 1.7345
15 17 Shvetsiya 1.6181

2025-yilgi FDI ishonch indeksi bo‘yicha tadqiqotda ko‘rib chiqilgan davlatlar orasida AQSh 1-o‘rin, Germaniya 
5-o‘rin, Xitoy 6-o‘rin, Singapur 15-o‘rin va Shvetsiya 17-o‘rinni egallagan. 2024-yil bilan taqqoslaganda AQSh 
va Germaniyaning o‘rni o‘zgarmagan, Xitoy, Singapur va Shvetsiya esa bir necha pog‘ona pastlagan. Natijalar 
institutsional barqarorlik, bozor salohiyati va uzoq muddatli investitsiya istiqbollari investorlar bahosida muhim 
o‘rin tutishini ko‘rsatadi [8].

X U L O S A  V A  T A K L I F L A R
Olib borilgan qiyosiy tahlil AQShning bozor raqobatiga asoslangan modeli, Xitoyning strategik rejalashtirish 

modeli, Singapurning institutsional samaradorlik modeli, Germaniyaning klasterlashuv modeli va Shvetsiyaning 
innovatsion-ekologik modeli hududiy investitsiya siyosatini shakllantirishda turli yondashuvlarni ifodalashini 
ko‘rsatdi. Har bir model o‘ziga xos bo‘lsa-da, barchasida investitsiyalarni hududiy rivojlanish bilan bog‘lash, 
institutsional ishonchni ta’minlash va uzoq muddatli iqtisodiy salohiyatni kuchaytirish umumiy tamoyil sifatida 
namoyon bo‘ladi.

O‘zbekiston uchun ushbu tajribalardan kelib chiqib investorlarga beriladigan huquqiy kafolatlarni 
mustahkamlash, “bir darcha” xizmatlarini raqamlashtirish va ma’muriy jarayonlarni soddalashtirish maqsadga 
muvofiq. Shuningdek, texnoparklar, startap markazlari va venchur moliyalashtirish vositalarini rivojlantirish, ilm-
fan va ishlab chiqarish hamkorligini kuchaytirish, yashil iqtisodiyot hamda raqamli transformatsiya loyihalarini 
rag‘batlantirish muhim. Hududlarning iqtisodiy salohiyati va rivojlanish darajasidan kelib chiqadigan differensial 
investitsiya rag‘batlari esa hududlararo nomutanosiblikni kamaytirishga xizmat qilishi mumkin.

Mazkur yo‘nalishlarning izchil amalga oshirilishi O‘zbekiston hududlarining investitsiyaviy jozibadorligini 
oshirish, xalqaro investorlar ishonchini mustahkamlash va TTXI oqimlarini diversifikatsiya qilishga xizmat qilishi 
mumkin. Tadqiqot natijalari hududiy rivojlanish siyosatini ishlab chiquvchi davlat organlari hamda investitsiya 
muhitini o‘rganuvchi tadqiqotchilar uchun amaliy-uslubiy manba sifatida foydalanilishi mumkin.

